
CONVENIO DE COLABORACIÓN ENTRE A UNIVERSIDADE DE SANTIAGO DE 

COMPOSTELA  (USC)  E  A  AXENCIA  GALEGA  PARA  A  XESTIÓN  DO 

COÑECEMENTO EN SAÚDE (ACIS) NO MARCO DA CÁTEDRA USC-PLEXUS DE 

INTELIXENCIA  ARTIFICIAL  APLICADA  Á  MEDICINA  PERSONALIZADA  DE 

PRECISIÓN PARA A COLABORACIÓN EN ACTIVIDADES DE FORMACIÓN E 

DIFUSIÓN EN MATERIA DE IA APLICADA Á SAÚDE

En Santiago de Compostela, na data da sinatura dixital

REUNIDOS

Dunha  parte,  D.  Antonio  Gómez  Caamaño,  en  calidade  de  Presidente  da 

Axencia Galega para a Xestión do Coñecemento en Saúde (en diante ACIS), 

con CIF  Q1500412J  e  domicilio  social  en Avda.  Fernando de Casas Novoa, 

edificio CNL, Nº 37, portal A-B, 1ª planta, CP 15707 Santiago de Compostela (A 

Coruña), en nome e representación da mesma e en virtude das facultades 

que lle confire o artigo 11 do Decreto 112/2015, do 31 de xullo, polo que se 

crea a Axencia Galega para a Xestión do Coñecemento en Saúde e apróbanse 

os seus Estatutos.

Doutra  parte,  Dª.  Rosa María  Crujeiras  Casais,  reitora  da  Universidade de 

Santiago de Compostela,  a teor do nomeamento contemplado no Decreto 

26/2026, do 6 de abril (DOG núm. 66, do 10 de abril de 2026), actuando en 

nome e en representación desta en virtude dos poderes recollidos no artigo 

50 da Lei Orgánica 2/2023, do 22 de marzo, do Sistema Universitario, e do 

Decreto 14/2014,  do 30 de xaneiro,  polo que se aproban os Estatutos da 

Universidade de Santiago de Compostela, con NIF N.º: 1518001-A, sede social 

no  Colexio  de  Santo Xerome,  praza do Obradoiro,  s/n,  15782 Santiago de 

Compostela.

As partes recoñécense a capacidade xurídica necesaria para subscribir 

o presente Convenio, e na súa virtude,

EXPOÑEN

PRIMEIRO.- Que polo Decreto 112/2015,  do 31  de xullo,  creouse a Axencia 

Galega para a Xestión do Coñecemento en Saúde, adscrita á Consellería de 

Sanidade a través do Servizo Galego de Saúde. Entre os seus fins xerais e 

obxectivos  básicos  está  o  de  elaborar,  en  réxime  de  descentralización 

funcional, a planificación en materia de docencia, formación, investigación, 

innovación e avaliación de tecnoloxías e servizos sanitarios, en función dos 

criterios  e  obxectivos  de  planificación  estratéxica  definidos  polo  Servizo 

Galego de Saúde e pola Consellería de Sanidade e xestionar o coñecemento 

no Sistema Público de Saúde de Galicia.

 

SEGUNDO.- A Universidade de Santiago de Compostela, é unha institución 

pública dotada de plena personalidade xurídica, que asume e desenvolve as 

súas  funcións  como  servizo  público  esencial  á  comunidade  mediante  o 

estudo, a docencia, a investigación e a transferencia de coñecemento.

O art. 2.2.c) da Lei Orgánica 2/2023, do 22 de marzo, do Sistema Universitario; 

establece  que  as  universidades  teñen  como  obxectivo,  entre  outros,  a 

xeración,  desenvolvemento,  difusión,  transferencia  e  intercambio  do 

coñecemento  e  a  aplicabilidade  da  investigación  en  todos  os  campos 

científicos,  tecnolóxicos,  sociais,  humanísticos,  artísticos  e  culturais.  Así 

mesmo,  o  art.  2.2.g)  indica  que  outro  obxectivo  será  a  transferencia  e 

intercambio do coñecemento e da cultura ao conxunto da sociedade a través 

da actividade universitaria e a formación permanente ou ao longo da vida do 

conxunto da cidadanía.

As universidades están dotadas de personalidade xurídica e desenvolven as 

súas funcións en réxime de autonomía en virtude do dereito fundamental 

recoñecido  no  art.  27.10  da  Constitución  Española.  A  autonomía  das 

universidades  comprende  e  require,  entre  outras  cuestións,  o 

establecemento  e  implantación  de  programas  de  investigación  e  de 

transferencia  e  intercambio  do  coñecemento  e  innovación  (art.  3.2.i),  Lei 

Orgánica  2/2023,  do  22  de  marzo,  do  Sistema  Universitario);  e  o 

establecemento  de  relacións  con  outras  universidades,  institucións, 

organismos,  Corporacións  de  Dereito  Público,  Administracións  Públicas  ou 

empresas  e  entidades  locais,  nacionais  e  internacionais,  co  obxecto  de 

desenvolver algunhas das funcións que lle son propias á Universidade (art. 

3.2.q), Lei Orgánica 2/2023, do 22 de marzo, do Sistema Universitario).

Neste  contexto  preséntase  o  proxecto  desenvolvido  na  Universidade  de 

Santiago,  denominado  “Cátedra  USC-Plexus  de  IA  aplicada  á  Medicina  

Personalizada  de  Precisión”  (CAMELIA),  creada  en  setembro  de  2024  en 

colaboración  entre  a  USC  e  Plexus  Tech  e  financiada  polo  Ministerio  de 

Asuntos  Económicos  e  Transformación  Dixital  a  través  da  convocatoria 

lanzada  en  2022,  formando  parte  da  Estratexia  Nacional  de  Intelixencia 

Artificial (ENIA) e da axenda España Dixital 2026.

Trátase  dunha  unha Cátedra  universidade-empresa  (Cátedras 

ENIA) destinadas á investigación e desenvolvemento da intelixencia artificial, 

para  a  súa  difusión  e  a  formación  no  marco  do  Plan  de  Recuperación, 

Transferencia  e  Resiliencia  Europea,  financiado  pola  Unión  Europea-Next 

Generation EU.

Estas  cátedras  (reguladas  pola  Orde  ETD/1180/2022)  foron  creadas  polo 

Ministerio  de  Asuntos  Económicos  e  de  Transformación  Dixital  (agora 

Ministerio para a Transformación Dixital e da Función Pública) e en concreto 

po-la Secretaría de Estado de Dixitalización e Intelixencia Artificial. 

O  principal  obxectivo o  Impulso  da  IA  aplicada  á  MPP  a  través  da 

investigación  avanzada,  colaboración  con axentes  público-privados, 

formación transversal e diseminación á Sociedade a través de 5 piares:

• Formación en IA aplicada á Medicina Personalizada e de Precisión para 

perfís diversos (dende estudantes de rama saúde a profesionais e 

xestores sanitarios ou responsables de políticas públicas).

• Investigación: Dinamización de liñas de investigación en IA aplicada á 

saúde e á MPP e atracción de talento.

• Transferencia: Apoio á translación á sociedade e ao mercado dos 

resultados de investigación.

• Asesoría: Asesoramento en temas técnicos sobre IA e en cumprimento 

normativo  e  marco  ético  no  desenvolvemento  de  proxectos  de 

investigación e transferencia.

• Difusión: Información e concienciación da sociedade.

A  Cátedra  está  integrada  por  un  equipo  de  profesionais  altamente 

recoñecidos nos seus respectivos eidos e ten como obxectivo a xeración de 

novo  coñecemento  mediante  o  uso  de  tecnoloxías  intelixentes  e  a 

explotación avanzada de datos médicos para a mellora na toma de decisións 

clínicas.

TERCEIRO.- Que ambas as partes manifestan o seu interese en colaborar na 

formación, promoción e difusión do coñecemento no ámbito da Intelixencia 

Artificial aplicada á saúde, no marco da Cátedra USC-Plexus de Intelixencia 

Artificial  aplicada  á  Medicina  Personalizada  de  Precisión,  mediante  a 

realización conxunta de actividades formativas e divulgativas, e a produción e 

difusión de contidos en distintos formatos, dirixidos á comunidade sanitaria, 

universitaria e á sociedade en xeral.

CUARTO.-  Que os  intereses  converxentes  das  partes  asinantes  exclúen o 

ánimo  de  lucro,  e  non  poden  satisfacerse  adecuadamente  mediante  a 

celebración dun contrato dos contemplados na Lei 9/2017, do 8 de novembro, 

de  Contratos  do  Sector  Público,  pola  que  se  traspoñen  ao  ordenamento 

xurídico  español  as  Directivas  do  Parlamento  Europeo  e  do  Consello 

2014/23/UE e 2014/24/UE, do 26 de febreiro de 2014, ou doutro instrumento 

alleo á natureza estritamente convencional.

En  virtude  do  anterior,  as  partes  asinan  o  presente  Convenio  de 

colaboración co fin de participar no logro dos obxectivos manifestados, que 

se rexerá polas seguintes,

CLÁUSULAS

PRIMEIRA.- Obxecto do Convenio

O  obxectivo  principal  do  presente  Convenio  é  establecer  un  marco  de 

colaboración  entre  a  Universidade  de  Santiago  de  Compostela  (USC)  e  a 

Axencia Galega de Coñecemento en Saúde (ACIS), no ámbito da Cátedra USC-

Plexus  de  Intelixencia  Artificial  aplicada  á  Medicina  Personalizada  de 

Precisión,  para  o  fomento,  desenvolvemento  e  difusión  de  actividades 

formativas e divulgativas relacionadas coa aplicación da Intelixencia Artificial 

á  saúde,  mediante  a  produción  e  cesión  gratuíta  de  contidos  docentes  e 

audiovisuais,  así  como a  súa  difusión  conxunta  a  través  das  plataformas 

institucionais de ambas entidades.

A continuación, identifícanse algunhas das actividades das que poderán ser 

obxecto deste Convenio:

- Formación  e  gravación  de  contidos  formativos  para  profesionais 

sanitarios no marco da intelixencia artificial en saúde, particularmente 

na medicina personalizada, con base nos contidos xerados no marco de 

CAMELIA.

- Reutilización de recursos formativos xerados no marco de CAMELIA.

- Impartición  en  modalidade  en  liña,  presencial  ou  mixta  de 

xornadas/seminarios/talleres aos profesionais do SNS.

- Actividades  de  divulgación  e  concienciación  social  relacionadas  coa 

aplicación da IA en saúde, particularmente en medicina personalizada.

SEGUNDA.- Compromisos entre as partes

Coa finalidade de acadar os obxectivos pretendidos mediante a firma deste 

Convenio, ambas partes comprométense a:

 Por parte da Universidade de Santiago

- Coordinar e supervisar a gravación, produción e edición dos contidos 

formativos,  en formato audiovisual,  textual  ou mixto,  asegurando a 

súa  calidade  científica  e  pedagóxica  e  dispoñer  de  todas  as 

autorizacións  que  sexan necesarias  para  a  difusión  destes  contidos 

dentro do desenvolvemento desta actividade formativa.

- Ceder gratuitamente os contidos xerados no marco deste convenio á 

Axencia  Galega  de  Coñecemento  en  Saúde  (ACIS),  con  fins 

exclusivamente  formativos  e  divulgativos,  quedando  expresamente 

prohibida a súa comercialización. A utilización dos devanditos contidos 

poderá  levarse  a  cabo  mesmo con  posterioridade  á  finalización  da 

vixencia  do  presente  convenio  e  empregarase  exclusivamente  para 

formación  de  profesionais  da  Consellería  de  Sanidade  e  do  Servizo 

Galego de Saúde e entidades dependentes dos mesmos.

- Garantir  a  inclusión  visible  en  todos  os  materiais  producidos  da 

publicidade institucional e logotipos oficiais da Cátedra USC-Plexus, da 

USC  e  de  ACIS,  así  como  a  mención  expresa  á  colaboración  entre 

ambas  entidades.  A  publicidade  deberá  seguir  a  normativa  sobre  a 

imaxe  institucional  da  Xunta  de  Galicia  establecida  polo  Decreto 

112/2021,  do  22  de  xullo,  polo  que  se  aproba  o  uso  dos  elementos 

básicos da identidade corporativa da Xunta de Galicia.

 Por parte da Axencia Galega para a Xestión do Coñecemento en Saúde 

(ACIS)

- Aceptar a cesión gratuíta dos contidos formativos elaborados no 

marco do presente Convenio, para a súa difusión a través das súas 

plataformas  ou  canles  oficiais.  Para  iso  autorízase  á  ACIS  para 

adaptar  a  estrutura  dos  devanditos  contidos  aos  requirimentos 

técnicos das devanditas plataformas.

- Facilitar  as  instalacións  e  medios  técnicos  necesarios  para  a 

gravación e produción dos contidos formativos, incluíndo o apoio 

loxístico requirido para a súa adecuada execución.

- Coordinar  e  supervisar  a  execución  técnica  da  gravación  de 

contidos  formativos  (audiovisuais,  textuais  ou  mixtos)  sobre  IA 

aplicada á medicina.

- Difundir  os  contidos  xerados  a  través  das  súas  plataformas 

institucionais  e  canles  de  comunicación,  garantindo  o  seu  uso 

exclusivamente  formativo  e  divulgativo,  respectando  o  seu 

carácter gratuíto e non comercial.

- Dar  a  máxima  visibilidade  e  recoñecemento  institucional  á 

colaboración  coa  USC  e  a  Cátedra  USC-Plexus  en  todos  os 

materiais e medios de difusión.

TERCEIRA.- Resultados derivados do Convenio

Os resultados derivados do desenvolvemento deste Convenio non incluídos 

no ámbito de aplicación da normativa de propiedade intelectual ou industrial, 

corresponden a ambas partes, e poderán reproducilos e divulgalos para os 

seus propios fins.

Na difusión de resultados farase sempre mención ao presente Convenio.

Aqueles resultados derivados da aplicación deste Convenio, susceptibles de 

protección  en  relación  coa  súa  propiedade  intelectual  ou  industrial 

poñeranse, por parte dos interesados, en coñecemento dos responsables do 

Convenio, que adoptarán as medidas ao seu alcance para que se respecten os 

dereitos derivados da normativa vixente nesta materia.

CUARTA.- Non exclusividade.

Este  Convenio  non  limita  ás  partes  para  establecer  convenios  de 

colaboración  con  outros  terceiros,  se  fose  necesario,  para  accións 

relacionadas co obxecto do mesmo.

QUINTA.-  Entrada  en  vigor,  prórroga,  denuncia  e  modificación  do 

Convenio

O presente Convenio entrará en vigor na data en que se produza a última das 

sinaturas electrónicas das partes lexitimadas para iso, conforme ao disposto 

no artigo 49.f) da Lei 40/2015, do 1 de outubro, de Réxime Xurídico do Sector 

Público. 

Terá  unha  duración  inicial  ata  o  31  de  agosto  de  2027,  sen  prexuízo  de 

alcanzarse un acordo para prorrogar a súa duración inicial, cun máximo de 

catro  anos  adicionais.  A  prórroga  deberá  acordarse  expresamente  polas 

partes, mediante documento subscrito polos asinantes orixinais do Convenio 

ou  persoas  con  competencia  delegada  para  iso,  con  anterioridade  á 

finalización do prazo de vixencia. O acordo de prórroga deberá determinar a 

súa duración e non poderá ser superior a catro anos.

Calquera  das  partes  poderá  denunciar  o  presente  Convenio  en  calquera 

momento,  mediante  notificación  escrita  fidedigna  dirixida  á  outra  parte 

cunha antelación mínima de tres meses á data en que se pretenda dalo por 

finalizado.  A  denuncia  non  afectará  as  actuacións  que  se  atopen  en 

execución,  as  cales  poderán  continuar  nos  termos  previstos  no  propio 

Convenio, conforme ao disposto na Cláusula Sexta.

Así mesmo, o presente Convenio poderá ser modificado por acordo expreso e 

escrito  das  partes  asinantes,  mediante  a  subscrición  do  correspondente 

documento de modificación,  que deberá observar os mesmos requisitos e 

procedemento que rexen para a súa formalización inicial.

SEXTA.- Causas de resolución

O  presente  Convenio  extinguirase  polo  cumprimento  das  actuacións  que 

constitúen  o  seu  obxecto,  en  función  do  establecido  no  art.  12.2  do 

Regulamento para a xestión de convenios e protocolos xerais de actuación da 

Universidade de Santiago e no art. 51 da Lei 40/2015, do 1 de outubro, do 

Réxime Xurídico do Sector Público ou por incorrer nalgunha das seguintes 

causas de resolución:

a. O transcurso do prazo de vixencia do Convenio sen acordarse a 

prórroga  deste,  ou  o  transcurso  do  prazo  de  vixencia  da 

prórroga, cando esta se acordase.

b. O acordo unánime de todos os asinantes.

c. O incumprimento das obrigacións e compromisos asumidos por 

parte dalgún dos asinantes.

d. Por decisión xudicial declaratoria da nulidade do Convenio.

O cumprimento ou a resolución do Convenio darán lugar á liquidación deste, 

co obxecto de determinar as obrigacións e compromisos de cada unha das 

Partes nos termos establecidos no artigo 52 da Lei 40/2015, do 1 de outubro.

Non  obstante  o  anterior,  se  cando  concorra  calquera  das  causas  de 

resolución do Convenio existen actuacións en curso de execución, as Partes, a 

proposta  da  Comisión  de  Seguimento,  poderán  acordar  a  continuación  e 

finalización  daquelas  que  consideren  oportunas,  establecendo  un  prazo 

improrrogable para a súa finalización transcorrido o cal deberá realizarse a 

liquidación das mesmas nos termos establecidos no parágrafo anterior.

SÉTIMA.- Responsables do Convenio: Comisión de Seguimento

Para dirimir as dúbidas ou desavinzas que poidan xurdir na interpretación 

e/ou aplicación deste acordo, as partes asinantes crearán unha Comisión de 

Seguimento,  que  se  reunirá  por  instancia  de  calquera  delas  e  que  estará 

formada polos seguintes representantes:

Por ACIS: A persoa que ostente a Xerencia ou persoa en quen delegue.

Pola USC: A persoa que asine o acordo ou persoa en quen delegue.

A Comisión de Seguimento terá, sen prexuízo do establecido no artigo 49 f) 

da  Lei  40/2015,  do  1  de  outubro,  de  réxime  xurídico  do  sector  público 

respecto  das  funcións  do  órgano  de  vixilancia  e  control,  as  seguintes 

funcións:

1. Seguir, interpretar e avaliar as accións derivadas do Convenio.

2.  Adoptar  ou  propoñer  as  medidas  necesarias  para  garantir  o  exercicio 

coordinado das competencias de cada unha das Partes.

OITAVA.- Xurisdición.

Este Convenio ten natureza administrativa. As dúbidas que se poidan expor 

sobre a súa interpretación resolveranse de mutuo acordo entre as Partes 

mediante a Comisión de Seguimento sinalada na Cláusula Sétima. Con todo, 

en  caso  de  persistencia  do  desacordo,  corresponderá  á  xurisdición 

contencioso-administrativa resolver as cuestións litixiosas que poidan xurdir 

da súa interpretación e cumprimento.

NOVENA.- Protección de datos

De  conformidade  co  establecido  no  Regulamento  (UE)  2016/679  do 

Parlamento Europeo do Consello do 27 de abril de 2016 relativo á protección 

das persoas físicas no que respecta o tratamento de datos persoais e á libre 

circulación destes datos e polo que se deroga a Directiva 95/46/CE, así como 

na Lei Orgánica 3/2018, do 5 de decembro, de Protección de Datos Persoais e 

Garantía dos Dereitos Dixitais, ambas partes comprométense a gardar a máis 

estrita  confidencialidade  respecto  de  calquera  das  informacións,  datos  e 

documentación  de  carácter  persoal  á  que  teñan  acceso  en  virtude  do 

presente acordo e ao deber de gardalos, sen que poidan ser utilizados para 

usos diferentes aos previstos no mesmo, facendo constar de maneira expresa 

que velarán polo cumprimento da normativa de protección de datos persoais 

de  aplicación  en  cada  caso.  Estas  obrigas  subsistirán  mesmo  despois  de 

concluída a presente colaboración.

DÉCIMA.- Rexistro de convenios, transparencia e bo goberno.

A sinatura deste Convenio de colaboración leva implícito o consentimento 

expreso  das  persoas  intervenientes  para  que  a  Administración  pública 

autonómica  galega  poida  facer  públicos  os  datos  de  carácter  persoal  e 

calquera outras especificacións que figuren nel de acordo co disposto na Lei 

19/2013, do 9 de decembro, de transparencia, acceso á información pública e 

bo goberno, na Lei galega 1/2016, do 18 de xaneiro, de transparencia e bo 

goberno e no artigo 46 do Decreto 112/2015, do 31 de xullo, polo que se crea a 

Axencia Galega para a Xestión do Coñecemento en Saúde e se aproban os 

seus estatutos.

O presente Convenio será obxecto de inscrición no Rexistro de Convenios da 

Xunta de Galicia, nos termos previstos no Decreto 126/2006, do 20 de xuño, 

polo que se regula o Rexistro de Convenios da Xunta de Galicia.

UNDÉCIMA.- Financiamento

O presente Convenio non suporá custo económico algún para o presuposto 

da Axencia Galega para a Xestión do Coñecemento en Sáude.

Para a Universidade de Santiago a cátedra non supón coste algún, xa que a 

mesma  e  financiada  no  marco  do  fondo  europeo  Next  Generation  EU  e 

aportacións do Ministerio de Transformación Dixital e Función Pública.

As cátedras son proxectos que constan de dúas fases:

• Unha fase inicial de financiamento por parte do ministerio e do fondo 

Next  Generation,  que  remata  o  30.06.2026  (vinculada  á  data  de 

finalización  do  Fito  253,  C16,  R1  do  Plan  de  Recuperación, 

Transformación e Resiliencia do Gobierno de España). 

• E unha segunda fase de 12  meses de duración financiada por  unha 

entidade  privada  colaboradora  (neste  caso,  Plexus  Tech)  co 

compromiso de financiar ese último ano de cátedra cunha cantidade 

correspondente a 1/3 dos fondos da primeira fase.

DUODÉCIMA.- Natureza e réxime xurídico

O presente Convenio ten natureza administrativa e queda excluído do ámbito 

de  aplicación  da  Lei  9/2017,  do  8  de  novembro,  de  contratos  do  sector 

público, conforme ao disposto no seu artigo 6. 

Rexerase polo disposto nas súas cláusulas e, na súa falta, polo previsto na Lei 

39/2015,  do  1  de  outubro,  de  procedemento  administrativo  común  das 

Administracións Públicas e a Lei 40/2015, do 1 de outubro, de réxime xurídico 

do sector público, en materia de convenios.

E en proba de conformidade, as partes asinan o presente Convenio, na data 

indicada na última sinatura electrónica,

Antonio Gómez Camaño

AXENCIA GALEGA PARA A 

XESTIÓN DO COÑECEMENTO EN 

SAÚDE

Rosa María Crujeiras Casais

UNIVERSIDADE DE SANTIAGO 

DE COMPOSTELA

